
U FOČI OTVOREN SERVIS CENTAR 
ZA PORODICE DJECE I OSOBA SA 
INVALIDITETOM 

U Foči je i svečano otvoren Servis centar za porodice 
djece i osoba sa invaliditetom.

Dnevni centar fočanskog Udruženja djece i odraslih 
sa teškoćama u razvoju “Tračak nade”, zahvaljujući 
podršci od 50.000 KM USAID-ovog Projekta podrške 
marginaliziranim grupama, pružat će besplatnu podršku 
djeci i osobama sa invaliditetom, te njihovim porodicama.
Defektolog, logoped, medicinski tehničar i psiholog, 
u narednih godinu dana radit će četiri sata dnevno 
sa članovima  Udruženja “Tračka nade”, a njihove 
naknade  finansirat će USAID kroz Program podrške 
marginalizovanim grupama.

Servis centar pružat će psiho-socijalnu podršku osobama 

sa teškoćama u razvoju, ali, što je veoma bitno, i njihovim 
roditeljima. Podrška će se ogledati kroz savjetodavni 
rad individualnog i grupnog karaktera, posebno kroz 
kreativne radionice koje su najbolji način kanalisanja 
negativne energije i stresova, te sticanja novih vještina.

Udruženje “Tračak nade” trenutno okuplja 55 članova iz 
Foče i Čajniča, a njegov Servisni centar je treći u Bosni 
i Hercegovini. Ranije su ovakvi centri uspostavljeni u 
Sarajevu i Banjoj Luci.

“U Servis centru radit će se i sa roditeljima, a nakon 
godinu dana, koliko traje projekt, nastojat će se pronaći i 
sistemsko rješenje za funkcionisanje Centra.
Servis centar simbolično je svečano otvoren 3. 
decembra, kada se obilježava Međunarodni dan osoba sa 
invaliditetom.

ZLOUPOTREBA DJECE MORA BITI 
SPRIJEČENA 

Predstavnici Programa podrške marginaliziranim grupama 
(USAID/PPMG) sastali su se sa predstavnicima sektora za 
socijalna pitanja  Federalnog ministarstva rada i socijalne 
politike, kako bi pokušali iznaći rješenja za probleme 
zloupotrebe djece. Sastanku je prisustvovala i Sahiba Srna 
iz udruženja “Zemlja djece u BiH” iz Tuzle, udruženja 
članica referalnog mehanizma za prevenciju i suzbijanje 
prosjačenja i nasilja nad djecom na području Tuzlanskog 
kantona.

Fokus sastanka bio je na  problemu 
nefunkcionisanja  protokola o postupanju u slučaju 
prosjačenja, skitnje, ekonomske eksploatacije i drugih 
vidova zloupotrebe djece, pojava koje predstavljaju veliki 
društveni problem čije rješenje iziskuje uključenost svih 
vladinih institucija i organizacija civilnog društva.
Razvijanje specijalizovanog protokola o postupanju u 
slučaju prosjačenja djece, koji će predstavljati referalni 
mehanizam, bio je jedan od koraka u rješavanju ovog 
problema. U Udruženju „Zemlja djece” već su razvili 
takav protokol, a koji je u skladu sa specifičnostima i 
kapacitetima zajednice. U Tuzli je potpisan međusektorski 
Protokol za postupanje u slučajevima skitnje, prosjačenja, 
radne eksploatacije i drugih vidova zloupotrebe za 
Tuzlanski kanton. Potpisnici protokola su četiri resorna 
ministarstva, Općinski sud u Tuzli i Udruženje „Zemlja 
djece”. Protokol predstavlja hodogram za postupanje svih 
nadležnih institucija u slučaju prosjačenja, eksploatacije 
i drugih vidova zloupotrebe djece u kojem su jasno 
definisane njihove nadležnosti, obaveze i odgovornosti, 
ali se nažalost već dvije godine ne provodi, a u drugim 
kantonima i ne usvaja.

Direktor USAID-ovog Programa podrške 
marginaliziranim grupama Jasmin Bešić, tokom sastanka 
je ukazao i na nezaposlenost kao ključni problem 
marginaliziranih grupa, ali i bh. društva, te pozvao 
nadležne da u saradnji sa sektorima za rad i zapošljavanje 
omoguće programe i sredstva za zapošljavanje 
najranjivijih grupa društva.

Kako su istakli iz ministarstva, intenzivno se radi na 
temeljnim izmjenama zakonodavstva u oblasti socijalne 
zaštite, kojim će biti obuhvaćene i sve marginalizirane 
grupe, a s posebnim osvrtom na djecu i mlade. Mjere 
koje će proizilaziti iz ovih strateških dokumenata 
prvenstveno će doprinijeti preventivnim mjerama 
koje bi trebale spriječiti negativne pojave koje utiču na 
pojedince, ali i cijelu zajednicu.

USAID-ov Program podrške marginaliziranim grupama 
pruža podršku aktivnostima lokalnih organizacija koje se 
zalažu za prava, osnaživanje i dostojanstvo nedovoljno 
predstavljenih društvenih grupa u BiH, te jača kapacitete 
lokalnih nevladinih organizacija, institucija BiH te 
USAID-ovih implementacijskih partnera za otvarivanje 
navedenog cilja.

ZA PODRŠKU AKTIVNOSTIMA 
LGBT ZAJEDNICE U BIH 150.000 KM 

USAID-ov Program podrške marginaliziranim grupama 
za podršku aktivnostima LGBT zajednice u BiH osigurao 
je sredstva u iznosu od 150.000 konvertibilnih maraka.
Potpisani su ugovori o dodjeli grantova između direktora 

USAID-ovog Programa podrške marginaliziranim 
grupama Jasmina Bešića, izvršnog direktora Helsinškog 
odbora za ljudska prava u Republici Srpskoj Branka 
Todorovića , te izvršne direktorice Sarajevskog otvorenog 
centra Emine Bošnjak.
Helsinškom odboru za ljudska prava iz Bijeljine sredstva 
od 90.000 KM dodijeljena su za projekt „(Ne)vidljive 
manjine - nulta tolerancija prema diskriminaciji LGBT 
osoba“ čije će aktivnosti biti realizovane u šest gradova: 
Banja Luka, Prijedor, Bijeljina, Sarajevo, Zenica i Tuzla.
Sarajevski otvoreni centar za projekt „Institucionalna 
mreža podrške za LGBT osobe u Kantonu Sarajevo“ 
dobio je 60.000 KM.

Cilj projekata kojima su sredstva dodijeljena je doprinijeti 
stvaranju sigurnog i nediskriminatorskog prostora za 
LGBT osobe u BiH, a kroz povećanja kapaciteta različitih 
aktera, te integrisanje  pitanja od važnosti za LGBT osobe 
u sve javne politike.

Prema nezavisnim istraživanjima, 51% pripadnika 
LGBT zajednice u BiH je bilo izloženo nekom vidu 
diskriminacije, 15% je doživjelo fizičko nasilje zbog 
pretpostavljene seksualne orijentacije i/ili rodnog 
identiteta, 72% verbalne napade i zlostavljanje, 36% 
je doživjelo diskriminaciju na radnom mjestu ili pri 
zapošljavanju.

USAID/PPMG javni poziv za prikupljanje projektnih 
prijedloga za podršku aktivnostima LGBT zajednice u BiH 
objavio je u junu ove2016. godine.

NEOPHODNO RIJEŠITI PROBLEM 
NEDOSTATKA USTANOVA ZA 
SMJEŠTANJE DJECE 

Sarajevski hotel Hollywood  u decembru je bio domaćin  
dvodnevnog Treninga za članove radnih grupa za zaštitu 
djeteta iz Brčko distrikta, Bijeljine i Živinica. Glavna tema 
treninga bila je smještajni kapaciteti za djecu u Bosni i 
Hercegovini, s ciljem ukazivanja na problem nedostatka 
ustanova za smještanje djece čija je sigurnost ugrožena 
i koja nemaju adekvatnu roditeljsku brigu. Kako je 
istaknuto, problem predstavljaju i postojeći zakonski 
okviri, odnosno uslovi koji se moraju ispuniti kako bi 
dijete bilo smješteno u ustanovu.
Na treningu se govorilo o radu centara za socijalni 
rad i drugih ustanova koje rade sa djecom u riziku. 
Navedeni su i brojni primjeri iz prakse kako bi se 
ukazalo na neophodnost novih smještajnih kapaciteta za 
djecu. Tokom treninga istaknut je značaj uspostavljanja 

prihvatnih stanica i prihvatilišta za djecu u stanju potrebe, 
a koje bi služile kao sigurno utočište dok se problemi 
djece ne budu duhotrajno riješeni. 
Akcenat je stavljen i na provedbu referalnog mehanizma 
za zbrinjavanje djece bez adekvatnog roditeljskog staranja 
na području Tuzlanskog kantona.

Trening je realizovan u okviru projekta „Ulica je samo 
put do kuće, a ne dom – osigurajmo djeci prava“, a koji 
podržava USAID-ov Program podrške marginaliziranim 
grupama. Organizator treninga je Udruženje građana za 
promociju obrazovanja Roma „Otaharin“.

VIJEĆA MLADIH UČILA O 
IZGRADNJI KAPACITETA 
ORGANIZACIJA 

Trodnevni trening „Pravne i organizacijske strukture“ 
održan je od 8. do 10. decembra 2016. godine u 
hotelu Hollywood za predstavnike/ce općinskih, 

kantonalnih i Vijeća mladih Federacije Bosne i 
Hercegovine. Učesnicima treninga predstavljen je 
Program podrške marginaliziranim grupama, a imali 
su priliku upoznati se i sa ulogom Upravnog odbora i 
podjelom nadležnosti unutar organizacije, naučiti kako 
sistemski pristupiti izgradnji sistema pisanih politika, te 
razviti praktične vještine za pisanje pravilnika, obrazaca i 
drugih dokumenata koji se odnose na rad organizacije. U 
okviru treninga govorilo se i o civilnom društvu, načinima 
zagovaranja, te izgradnji kapaciteta organizacija. Trening 
je od posebnog značaja za predstavnike vijeća mladih 
jer je riječ o tek uspostavljenim organizacijskim 
strukturama. Prema Zakonu o mladima FBiH propisano 
je uspostavljanje struktura vijeća mladih, kao legitimnih 
predstavničkih tijela ove populacije.  

USAID - Program podrške marginaliziranim grupama (PPMG)
Program provodi Institut za razvoj mladih KULT 

